
O raindik haurra zela sumatu 
zituen hiltzen ari zen hiz-
kuntza baten aldeko ixuria 
eta grina eta debekaturik 

/egocn aberri baten aldeko nostal-
gia eta bi maitasun handi horiek 
markatu dute geruztik bere ibilbi-
de luzea. Bi maitasun horiek sa-
minik ekarri diote, saminetik 
gehiago izan baitute Jose Luis Al-
varez Enparantza "Txillardegik" 
jasan zuen erbestealdi luzeak eta 
sufritu dituen erasoek. Mende ho-
netako bigarren erdia markatu 
duen pertsonetako bat da, bere 
onerako cdo txarrerako lehen pla-
noan ibiltzen ohitutako gizona, eta 
asaldatu egiten du berariaz bazter-

tzen hasiak ote diren pentsatzeak. 
Literaturgile, idazle, hizkuntzalari, 
ekintzaile, pentsalari izan da eta 
da oraindik ere eta 70 urte bete-
tzera badoa ere, apenas adinaren 
ajerik somatzen zaion buruaren 
abiaduran behintzat. 

Elkarrizketa eskatzeko deitu 
dizugularik, uzkur samar snma-
tu zaitugu. 
Nik ez dut balio itxurak egiten 
ibiltzeko. Inoiz ez dut balio izan 
eta orain gutxiago. Askotan argaz-
kia egiteko bakarrik deitzen dida-
te. Badakit molestatu baizik egiten 
ez duen aitona bat naizela. Hori 
onarturik daukat, baina sutan jar-
tzen nau argazkirako deitzen dida-
tenean. Baina, tira! Hori ez da 
zuen arazoa. Ez nuke irudi okerrik 
eman nahi. Egunkari berrirako la-
guntza eskatu zidatelarik, ez nuen 
duda izpirik egin eta berriro ere 
behar duzuen guztietan laguntze-
ko prest nagoela esan nahi dizuet. 

Lizarra-Garaziko Hitzarmenak 
zer ondorio izan ditzake kultu-
raren arloan? 
Hitzarmenaren muina Euskal He-
rriak beste inoren inposaketarik 
gabe baduela bere geroa erabaki-
tzeko eskubidea aldarrikatzea da, 
baita kulturaren eta hizkuntzaren 
eremuan ere. Nafarroan bertan ere 
gero eta aukera gehiago ikusten da 
euskara ofizialtzeko eta hori be-
rria da. Gaur aritu naiz hain zuzen 
"Príncipe de Viana" azken zenba-
kian Ricardo Ciervideren lan bat 
irakurtzen, non gogoratzen duen 
herrialde horrek bi hizkuntza ofi-
zial izan dituela bere historian, 
gaztelania alde batetik, Gaztelan 
bertan baino lehenago ofizial egin 
zutena, eta scripta occitana beste-
tik, baina euskara inoiz ez. 

Historian lehen aldiz hasi da he-
rri hau bere kontzientzia hartzen 
eta Lizarra-Garaziko Hitzarmena 
horren ondorioz, jaio da, herri kon-
tzientzia horrek bultzatu baitu al-
derdi politikoak puntu nagusi ba-
tzuetan ados jartzera. 

Ni oso baikor nago. Kultura eta 
hizkuntzaren arloan ere ez gara 
gauden bezala inoiz egon. Nik ba-
daki nolakoa zen orain 30 urteko 
abertzaletasuna. Zenbait aldiz ez-
tabadaidatu nuen Don Javier Lan-
dabururekin. "Dimelo en serio, 
Txillardegi. ¿Tu no cogerías ahora 
mismo una Euskadi libre y sin 
euskara? Dímelo en serio, esanez 
bukatzen zituen eztabaidak. Eus-
kara ohitura zaharren pareko zer-
bait zen haientzat. 

Gauzak asko aldatu dira. ETAk. 
esate baterako, euskaraz bakarrik 
zabaldu zuen atzoko komunika-
tua. Horrek zerbait esan nahi du. 

Zertan ari zara azken aldi hone-
tan? Zer duzu eskuarten? 
Nobela historiko bat bukatzen ari 
naiz, bigarren karlistadari buruz-
koa. Karlismoari buruzko historio-

grafia ofizialak ez du esplikatzen 
fenomenoa, ez dute agertzen kar-
lismoa zergatik ertotzen den Eus-
kal Herrian, zergatik hemen baka-
rrik altxatzen diren armetan bi 
aldiz oso denbora gutxian. Nire 
ustez, karlismoa mugimendu na-
zional bezala bakarrik esplika dai-
teke. Mugimendu nazional baten 
formulazio katastrofikoa izango 
da, eskuindarra, karka eta nahi du-
zun guztia, baina mugimendu na-
zionala. Gainera, aztertzekoa izan-
go litzateke garaiko beste 
mugimendu nazionalak ere. Italia-
koa, esate baterako, nolakoa izan 
zen. Karlismoa praktikan estatu 
bat eraikitzera iritsi zen hemen, 
bere armada, administrazio eta 
monetarekin. Carlos VII.ak, esate 
baterako, Oñatiko Unibetsitatean 
ikasturteak inauguratzen zituen. 
Egia da unibertsitate horri Izpiritu 
Santuaren Unibertsitatea deitzen 
ziotela, baina garai berean antzeko 
izenak erabiltzen zituzten Lovai-
nako unibertsitatean, adibide bat 
bakarrik aipatzearren. Estatu pa-
ralelo bat eraikitzeko ahalmen ho-
ri esplikatzeko ez dago foruen ga-
lera eta autogobernu nahia 
aztertzea beste biderik. Karlismo-
ak jarrera preabertzaleak erakutsi 
zituen. Carlos VII.ren konfian-
tzazko gizona izan zen ita Goi-
riena jesuita bizkaitarrak esan 
zuen: «Esto es una guerra de inva-
sión». Eta Iparragirrerengan ere 
somatzen da horretako zerbait, 
nahiz eta «Hara España!» kanta-
tzen duen. 

Zein da nobela berriari j a r r i 
diozun izenburua? 
Donostiako Parte Zaharrean, Pu-
tzu kalean jaiotakoa da nobelako 
protagonista eta izenburua 'Putzu' 
jarri diot. Nire protagonista, 
Arruabarrena, karlista abertzaletu 
bat da eta bigarren gerra dela eta 
Baionan errefuxiatua. Karlismoa-
ren gune nagusiak eta giroa eza-
gutarazteko balioko dit protago-
nistaren ibilbideak. Gerra 
galtzean, esan bezala, Baionara 
pasatuko da eta nolabait abertzale 
jarrera hartuko duela esan daiteke. 

Dokumentazio lan handia eska-
tu al dizu nobelak? 
Karlismoa aztertzen beti izan dut 
gogoko eta material izugarria dut 
pilaturik gai horretaz. Aztertuak 
ditudan pertsonaia eta gai asko 
nobelatik kanpo geratuko zaizkit 
eta posible ikusten dut gai honi 
buruzko hitzaldiak ematea ere. 
Oso interesgarriak dira karlismo-
ak abertzaletasun berriarekin di-
tuen zubiak eta loturak. Oso ga-
rrantzizkoa da, adibidez, Olazabal 
finantzariaren figura. Honen alaba 
Julio Urkixorekin ezkondu zen. 
Julio bera ere karlista eta tradizio-
nalista zen, baina euskaltzale ere 
bai eta oso azkar egingo ditu le-
hen abertzaleekiko loturak. 

Noiztik ari zara nobela honekin 
lanean? 
Orain urte batzuk hasi nintzen no-
belarekin, baina iaztik ari naiz 
modu intentsiboan. Iazko urtea 
oso gogorra izan zen niretzat. Ma-
hai Nazionala kartzelara sartzeak. 
Joseba barruan ikusteak ereagotu 
egin zuen nire ondoeza eta lehorte 
horren kontra zerbait egin behar 
nuela eta hasi nintzen gogor lane-
an. Udaberrirako bukatzeko asmo-
tan ari naiz. Hogeita bederatzi ka-
pitulutatik hogeita lau eginak ditut 
eta Elkarlanean argitaletxea zain 
daukat lana kaleratzeko. • 


